
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

শোষক মশক



চক্রগতি শকুনের নিন্দনীয় কৌশলে বোমারুর মতো নেমে এসে

দেহের কোমল ত্বকে শোষনযন্ত্রের তীক্ষ সূচ বিদ্ধ করে মশকেরা।

রক্তের আস্বাদনে ক্রুরমতি নির্দয় ব্যাধের অভ্যস্ত স্বভাবে

বিজয়ের অভিযানে অব্যাহত গৌরবে ছিদ্রপথে নিত্য আনাগোনা।



প্রকৃতিতে মশকেরা সাম্রাজ্যবাদী দস্যু তস্করের গোপন দালাল।

শোষণ পেশায় বিজ্ঞ। ভাণ্ডে তার প্রভূত সঞ্চয় প্রতিদিন।

মজুতের হার বৃদ্ধি। হীন মতলবে দীন দরিদ্রের তাজা রক্তকণা

বিন্দু বিন্দু আহরণ করে যেন মূল্যহীন নমুণার মতো।



মশার জীবিকা ঘৃণ্য রক্তপানে নিষ্ঠুর তামাসার খেলা;

আদিম রিপুর বশে অতর্কিত আক্রমণে নির্মম শোষণে

ক্ষুদ্র প্রাণে অন্তহীন আকাঙ্ক্ষার নিবৃত্তি সমাপ্তি কখনও

হয় না। তবুও রক্ততৃষ্ণা মত্ত মাতালের দুরন্ত নেশার মতন।



কিন্তু শোষক মশার বংশধারা একদিন জানি, ধ্বংস হবে

আগামী দিনের কৃষ্ণবর্ণ কলঙ্কিত আবরণ উন্মোচনে;

যুগান্তের সঞ্চয়ের গুপ্ত তহবিলে জমা বিন্দু বিন্দু রক্তের সাগর

তিলে তিলে নিক্তিতে মাপা হবে অতীতের বঞ্চনার খাতে।



সক্ষম পাখনা তার দগ্ধ হবে শোষিতের রুদ্র অভিশাপে,

বংশে তার বাতি দিতে কোথা কেউ থাকবে না আনাচে কানাচে।

স্পর্ধিত গুঞ্জন স্তন্ধ হবে। লাল শোণিতের স্বাদের বিস্মৃতি।

মশকের জন্মের জীবিকার ইতিবৃত্ত কালে কালে বিলুপ্ত হবে।

